
Սինարա Ղարիբյան, Լայբնիցի անվան Արևելյան և Հարավարևելյան Եվրոպայի 

ուսումնասիրությունների ինստիտուտ (IOS), Ռեգենսբուրգ 

Արթուր Բայրամյան, Սան Դիեգոյի Կալիֆոռնիայի համալսարան 

Լուսինե Իվանով-Դավթյան, Տնտեսական հետազոտությունների և 

ասպիրանտական կրթության կենտրոն – Տնտեսագիտության ինստիտուտ (CERGE-

EI) 

 

Սեպտեմբեր 2026 

 

Մայրերի լուռ հեռանալը. վիշտը 
Հայաստանում 2020 թվականի 
Լեռնային Ղարաբաղի 
պատերազմից հետո  

Այս համառոտագրությունն ուսումնասիրում է, թե ինչպես է պատերազմի 

պատճառած վիշտն ազդել Հայաստանում քաղաքական կյանքին մասնակցության 

վրա 2020 թվականի Լեռնային Ղարաբաղի պատերազմից հետո: Օգտագործելով 

վարչական ընտրողների ցուցակները և համադրված զոհերի տվյալները, ինչպես 

նաև 1,676 ծնողների շրջանում համակարգչային աջակցությամբ անցկացված 

հեռախոսային հարցման (CATI) արդյունքները՝ մենք ցույց ենք տալիս, որ 

զորակոչված որդու կորուստը 2021 թվականի ընտրություններում ընտրողների 

շրջանում ավելի մեծ ազդեցություն է ունեցել մայրերի մասնակցության (28.7 

տոկոսային կետով) վրա, ի տարբերություն հայրերի (12.4 տոկոսային կետով) 

մասնակցության: Այդ ազդեցությունն ավելի շատ պայմանավորված է վշտի, քան 

զուտ զինվորական ծառայության հանգամանքով, և նույն ընտանիքում կատարված 

համեմատությունը ցույց է տալիս, որ ընտրություններին մայրերի 

մասնակցությունը 10.6 տոկոսային կետով ավելի է նվազել, քան հայրերինը: 

Իրականացված ուսումնասիրության արդյունքները ցույց են տալիս, որ հուզական 

կորուստը  հիմնական ազդեցության մեխանիզմն է, հատկապես կանանց շրջանում, 

այլ ոչ՝ կազմակերպչական խոչընդոտները կամ սովորական դժգոհությունները: 

Հետևաբար, հետպատերազմյան ժողովրդավարությունները որդեկորույս կանանց 

մասնակցության հրաժարումը քաղաքական ընտրություններին պետք է 

դիտարկեն որպես ժողովրդավարական ներառականության խնդիր և ստեղծեն 

ձայնի արտահայտման վստահելի, անկուսակցական և տրավմայի նկատմամբ 

զգայուն ուղիներ։ 

Ինչով են կարևոր գենդերային 

անհավասարությունները 

Հաճախ ակնկալվում է, որ պատերազմները 

կվերափոխեն ընտրությունների արդյունքները 

մեղադրանքի և պատժիչ քվեարկության 

միջոցով:Թվում էր, թե Հայաստանում առկա են 

բոլոր նպաստավոր պայմանները՝ 

իշխանություններին անցյալի գործունեության 

արդյունքների համար պատասխանատվության 

ենթարկելու համար․ պարտություն 2020 

թվականի Լեռնային Ղարաբաղի պատերազմում, 

տարածքային կորուստներ և շուրջ 3,800 զոհված 

զինծառայող։ Եւ այդուամենայնիվ, գործող 

կառավարությունը հաղթահարեց 2021 

թվականի արտահերթ խորհրդարանական 

ընտրությունները՝ ապահովելով ստացված 

ձայների 54.0 տոկոս հաղթանակ՝ 2018 

թվականին ստացված 70.4 տոկոսից հետո: 

Ընտրություններում ստացած ձայների 

մասնաբաժնի տվյալները հուշում են, որ 

հասարակությունը կառավարությանը բավարար 

չափով չի պատժել: Սակայն ընտրողների 

մասնակցության վերաբերյալ տվյալներն այլ 

մեկնաբանություն են առաջարկում. առավել 

ուժեղ անձնական դժգոհություն ունեցող անձինք 

դուրս են մնացել ընտրազանգվածից: 

Այս համառոտագրության ուշադրության 

կենտրոնում են այդ գործընթացից դուրս մնալու 

գենդերային անհավասարությունները: 

Հիմնական եզրակացությունը չի վկայում զուտ 

այն մասին, որ որդեկորույս ծնողներն ավելի քիչ 

են քվեարկել: Այն հուշում է, որ մայրերն ավելի 

շատ են դուրս մնացել ընտրական գործընթացից, 

քան հայրերը, այդ թվում՝ կորուստ կրած նույն 

ընտանիքների ներսում: Այս հանգամանքն 

էական նշանակություն ունի, քանի որ 

ընտրությունները ցույց են տալիս միայն 

քվեարկողների նախընտրությունը: Փոխարենը, 

սուգը կարող է որոշ քաղաքացիների դրդել մնալ 

տանը, ինչի հետևանքով նրանց դժգոհությունը չի 

արտացոլվում ընտրությունների 

արդյունքներում: Ըստ Հիրչմանի՝ (1970) 

հետպատերազմական սուգը կարող է 

փոխակերպվել հեռանալու, այլ ոչ` ձայնի: 

Վշտի մասին հետազոտությունները վկայում են, 

որ տղամարդիկ և կանայք կարող են հարազատ 

մարդու կորուստը տարբեր կերպ հաղթահարել: 

Որոշ ուսումնասիրություններ պարզել են, որ 

տղամարդիկ ավելի հակված են վշտին 

արձագանքելու գործնական քայլերով, մինչդեռ 

կանայք ավելի հաճախ են իրենց վիշտն 

արտահայտում զգացմունքայնորեն (Glick et al., 

1974; Martin & Doka, 2000; Martin & Wang, 2006; 

McDowell et al., 1988): 

Ընտրությունների վերաբերյալ 

հետազոտությունները նաև վկայում են, որ 

տղամարդկանց և կանանց միջև կարող են լինել 

տարբերություններ ինչպես ընտրություններին 

մասնակցելու, այնպես էլ քաղաքական 

կուսակցության նախընտրության հարցում 

(Abendschoen & Steinmetz, 2014; De Vaus & 

McAllister, 1989; Duverger, 1955; Inglehart & 

Norris, 2000; Jelen et al., 1994; Morgan-Collins, 

2023; Norris, 1996; Randall, 1987; Rokkan & Lipset, 

1967; Skorge, 2023; Spierings & Zaslove, 2015): 

Այնուամենայնիվ, մեզ ավելի քիչ տեղեկություն է 

հասանելի այն մասին, թե արդյոք պատերազմի 

հետևանքով առաջացած կորուստը տարբեր 

կերպ է ազդում տղամարդկանց և կանանց 

քվեարկության վարքագծի վրա, և ինչով են 

բացատրվում այդ տարբերությունները: 

Պատերազմից տուժած 

ծնողների քվեարկության  

տվյալները և հարցումների 

արդյունքները 

Սույն քաղաքական համառոտագրության մեր 

վերլուծությունը հիմված է տեղեկության երկու 

տարբեր աղբյուրների վրա: Նախ, մենք 

համադրել ենք 2017, 2018 և 2021 թվականների 

քվեարկությունների պաշտոնական տվյալները, 

որոնց շրջանակներում արձանագրվել են 

մոտավորապես 2.5 միլիոն գրանցված 

քվեարկողներ, զոհված զինվորների  և նրանց 

ծնողների վերաբերյալ տվյալների հետ ։ Դա մեզ 

թույլ է տալիս տեսնել՝ արդյոք մարդիկ 

իրականում ծնողները քվեարկել են, հարցման 

արդյունքում ներկայացվող տեղեկության վրա 

հիմնվելու փոխարեն: Սա կարևոր է, քանի որ 

մարդիկ հաճախ չափազանցնում են 

ընտրություններին իրենց մասնակցությունը 

(Ansolabehere & Hersh, 2012): Այնուհետև մենք 

համեմատում ենք այն ծնողներին, որոնց 

որդիները զոհվել են պատերազմում, նմանատիպ 

այն ծնողների հետ, որոնց որդիները 

պատերազմի ընթացքում զորակոչային տարիքի 

են եղել և ողջ են մնացել։ Մենք պատերազմի 

սերունդը սահմանում ենք 2002 թվականի 

հունիսի 30-ին կամ դրանից առաջ ծնված 

տղամարդկանց տարիքային խմբով, որոնք 2020 

թվականի գարնանն արդեն զորակոչին ենթակա 

տարիքի են եղել և, հետևաբար, արդեն 

զինվորական ծառայության տարիքի էին 2020 

թվականի սեպտեմբերի 27-ին պատերազմի 

մեկնարկին։ իսկ այս ամսաթվից հետո ծնված 

տղամարդիկ, որպես կանոն, զորակոչային 

տարիքի են հասել միայն մարտական 

գործողությունների ավարտից հետո։ Այնուհետև 

մենք համեմատում ենք այն ծնողներին, որոնց 

զավակները զոհվել են պատերազմում այլ 

ծնողների հետ, որոնց որդիները պատերազմի 

ընթացքում զորակոչային տարիքի են եղել և ողջ 

են մնացել:   

Մենք առանձնահատուկ ուշադրություն ենք 

դարձնում հենց ծնողներին, այլ ոչ կանանց կամ 

զուգընկերներին երկու գլխավոր պատճառով: 

Նախ, զոհված զինվորների մեծամասնությունը 

շատ երիտասարդ տարիքի էին՝ հիմնականում 

18–20 տարեկան, հետևաբար, նրանցից շատերը 

դեռևս ամուսնացած չէին: Երկրորդ, մեզ 

հասանելի տվյալները հնարավորություն են 

տալիս համեմատաբար բարձր ճշգրտությամբ 

նույնականացնել ծնողներին: Մասնավորապես, 

որդիների ազգանունները և գրանցված 

հայրանունները թույլ են տալիս ճշգրտորեն 

նույնականացնել նրանց հայրերին: Կանանց կամ 

զուգընկերների նույնականցումն ավելի մեծ 

դժվարություն է ներկայացնում ներկայումս 

հասանելի տեղեկատվության պայմաններում և 

պահանջում է լրացուցիչ տվյալների 

հավաքագրում:  

Երկրորդ, 2026 թվականի ապրիլ-մայիս 

ամիսներին մենք իրականացրել ենք 

համակարգչային աջակցությամբ (CATI) 

հեռախոսային հարցում պատերազմին 

պոտենցիալ մասնակից խմբի տղաների 1,676 

ծնողների շրջանում: Հարցումը ներառում է 2018 

և 2021 թվականների ընտրություններին տրված 

քվեների վերաբերյալ հարցվողների հիշողության 

վրա հիմնված տվյալներ, 2026 թվականի 

ընտրությունների քվեարկության 

մտադրությունները, պարտության համար 

պատասխանատվության վերագրումը, 

ընտրություններին չմասնակցելու 

պատճառները, ինչպես նաև որդու զինվորական 

ծառայության տեսակի և պատերազմի 

ընթացքում նրա կարգավիճակի վերաբերյալ 

մանրամասն տեղեկություններ: Քանի որ 

քվեարկության վերաբերյալ հիշողությունը և 

հարցման ընթացքում հայտարարված 

քվեարկությունը կարող են կողմնակալ լինել, 

հարցումը չի օգտագործվում որպես 

ընտրություններին մասնակցության 

մակարդակի առանձին 

պատճառահետևանքային գնահատման 

աղբյուր։ Դրա նպատակն է բացահայտել 

վարչական տվյալներով ստացված արդյունքի 

հիմքում ընկած մեխանիզմը՝ արդյոք իշխող ուժի 

աջակցության կորուստն արտահայտվում է 

ընդդիմության օգտին քվեարկությամբ, 

ընտրություններին չմասնակցելով, թե ավելի լայն 

քաղաքական դժգոհությամբ։ 

Գծապատկեր 1. Որդեկորույս և վերահսկիչ 

խմբի հայրերի ու մայրերի ընտրություններին 

մասնակցության միտումները 

Աղբյուր՝ կապակցված վարչական տվյալների վրա հիմնված 

հեղինակների հաշվարկները: 

Արդյունքները հստակ տարբերություն են ցույց 

տալիս հայրերի և մայրերի միջև: 2018-ից 2021 

թվականների ընթացքում որդու կորստի 

արդյունքում քվեարկություններին հայրերի 

մասնակցությունը նվազել է 12.4 տոկոսային 

կետով, իսկ մայրերինը՝ 28.7 տոկոսային կետով, 

ինչպես ներկայացված է Գծապատկեր 1-ում: 

Այս առաջին արդյունքները բխում են հայրերի և 

մայրերի շրջանում իրականացված 

վերլուծություններից: Դա նշանակում է, որ մենք 

համեմատում ենք որդեկորույս հայրերին այլ 

հայրերի հետ, իսկ որդեկորույս մայրերին՝ այլ 

մայրերի հետ: Համեմատությունը 

անպայմանորեն չի ենթադրում նույն զինվորի մոր 

և հոր համեմատում: 

Հետևաբար, մենք դիտարկում ենք նաև իրական 

զույգերին, այսինքն՝ մայրերին և հայրերին, որոնք 

ապրում են նույն ընտանիքում: Դա մեզ թույլ է 

տալիս համեմատել ծնողներին, որոնք նույն 

կորուստն են ապրել և կիսում են նույն 

բնակության միջավայրը: Զույգերի այս 

համեմատություններում մայրերի 

մասնակցությունը քվեարկություններին 10.6 

տոկոսային կետով զիջում էր հայրերինը իրենց 

որդու կորստից հետո, տե´ս Գծապատկեր 2: 

Պատերազմից առաջ՝ 2017-ից 2018 թվականների 

ընթացքում դիտվող նմանատիպ ընտրական 

հետագծերը նույնպես վկայում են այն մասին, որ 

պատերազմից առաջ զոհված զինծառայողների 

ընտանիքների և համեմատության խմբում 

ընդգրկված ընտանիքների քաղաքական 

վարքագիծը դեռևս տարբեր ուղղություններով 

չէին զարգանում։  

Որոշ լրացուցիչ արդյունքներ օգնում են 

պարզաբանել գենդերային տարբերությունները: 

Նախ, ընտրություններին մասնակցության 

նվազումը, ըստ երևույթին, պայմանավորված է 

որդու կորստով, այլ ոչ պարզապես այն 

հանգամանքով, որ ընտանիքն ունեցել է 

պատերազմի ընթացքում զորակոչին ենթակա 

տարիքի որդի: Այն ծնողները, որոնց որդիները 

զորակոչային տարիքի են եղել պատերազմի 

ժամանակ, սակայն ողջ են մնացել, 

ընտրություններին ավելի ցածր մասնակցություն 

չեն ունեցել այն ծնողներից, որոնց որդիները 

զորակոչային տարիքի են հասել միայն 

հրադադարից հետո: Քանի որ մենք չունենք 

փաստացի զորակոչի վերաբերյալ տվյալներ, չենք 

կարող հստակ որոշել, թե որ որդիներն են 

զորակոչվել զինվորական ծառայության։: 

Երկրորդ, որդեկորույս ծնողների 

մեծամասնությունը շարունակել է մնալ 

ընտրողների ռեգիստրում:  Ազդեցության մոտ 99 

տոկոսը պայմանավորված է մասնակցության 

ինտենսիվության փոփոխությամբ․ որդեկորույս 

ծնողները շարունակում են մնալ ընտրողների 

ցուցակներում, սակայն չեն քվեարկում: Երրորդ, 

ազդեցությունը չի սահմանափակվում 

ծնողներով: Որդեկորույս ընտանիքներում 

քույրերը պատերազմից հետո նույնպես ավելի 

քիչ հավանականությամբ են քվեարկել, թեև 

իրենք զորակոչվելու վտանգի տակ չեն եղել, տե´ս 

Գծապատկեր 2:   

Տարբեր մեթոդներով հաստատում․ չորս մոտեցումներ 

հանգում են նույն արդյունքին՝ exposure = 0: 

Գծապատկեր 2. Հետպատերազմյան 

քվեարկության մասնակցության 

գնահատված ազդեցություններ 

Աղբյուր՝ կապակցված վարչական տվյալների վրա հիմնված 

հեղինակների հաշվարկները: Գծապատկերը ցույց է տալիս 

տարբեր խմբերի համար պատերազմից հետո քվեարկելու 

հավանականության գնահատված փոփոխությունը։ 

Ուղղահայաց առանցքը ցույց է տալիս ազդեցությունը՝ 

տոկոսային կետերով։ Բացասական արժեքները ցույց են 

տալիս, որ պատերազմից հետո ընտրություններին 

մասնակցությունն ավելի ցածր է եղել։ Կետերը ցույց են 

տալիս գնահատված ազդեցությունները, իսկ ուղղահայաց 

գծերը՝ 95% վստահության միջակայքերը։ 

Մեր ուսումնասիրությունների արդյունքները 

նաև լրացնում են այն, ինչն արդեն հայտնի է 

պատերազմի՝ քաղաքական վարքագծի վրա 

ազդեցության վերաբերյալ։ Նախորդ 

ուսումնասիրությունները ցույց են տալիս, որ 

պատերազմի ժամանակ կրած մարդկային 

կորուստները կարող են փոխել մարդկանց 

քվեարկության վարքագիծը, 

կառավարությունների նկատմամբ նրանց 

վերաբերմունքը և քաղաքական կյանքին նրանց 

մասնակցությունը (Gartner & Segura, 1998; 

Grossman et al., 2015; Karol & Miguel, 2007; Koch, 

2011; Kriner & Shen, 2010): Այլ 

հետազոտություններ ցույց են տալիս, որ 

հակամարտության փորձառությունը երբեմն 

կարող է մարդկանց դարձնել ավելի ակտիվ 

քաղաքական կյանքում (Acemoglu et al., 2022; 

Bellows & Miguel, 2009; Blattman, 2009; Gilligan et 

al., 2014; Voors et al., 2012): Մեր արդյունքները 

ցույց են տալիս մեկ կարևոր տարբերություն. մինչ 

պատերազմը կարող է խրախուսել 

մասնակցություն որոշ մարդկանց շրջանում,  

երեխայի անձնական կորուստը, ընդհակառակը, 

կարող է հանգեցնել նրան, որ որդեկորույս 

ընտանիքի անդամները դադարեն քվեարկել: Այս 

արդյունքը նաև հակասում է նախորդ 

հետազոտությունների եզրահանգումներին, ըստ 

որոնց՝ ընտանիքի անդամներից մեկի 

քաղաքական ակտիվությունը կարող է խթանել 

մյուսների մասնակցությունը քաղաքական 

կյանքին։ (Bhatti et al., 2017; Dahlgaard, 2018; 

Fieldhouse & Cutts, 2012; Golder & Golder, 2016; 

Nickerson, 2008): Մեր պարագայում 

ընտանիքների ազդեցությունը հակառակ 

ուղղությամբ է գործում. քվեարկելուց 

հրաժարվելու միտումը, ըստ երևույթին, 

տարածվում է ընտանիքներում: 

Մեխանիզմը` որպես 

հուզական կորուստ, ոչ 

պարզապես դժգոհություն 

Մեր իրականացրած հարցման արդյունքները 

պարզաբանում են, թե ինչու են մայրերն ավելի 

շատ հրաժարվում ընտրություններին 

մասնակցելուց: Մեխանիզմի գծապատկերը 

(Գծապատկեր 3) ցույց է տալիս 

ընտրություններին չմասնակցելու՝ հարցման 

մասնակիցների կողմից նշված մի շարք 

պատճառների գործակիցները: Պատերազմի 

հետևանքով կորուստներ կրելու հանգամանքի և 

հուզական կորուստը նշելու միջև կապն ավելի 

ուժեղ է կին հարցվողների շրջանում, քան 

տղամարդ հարցվողների շրջանում (p = 0.001): Ի 

հակադրություն դրան՝ կազմակերպչական 

խոչընդոտների, անձնական պատճառների, 

քաղաքականության նկատմամբ 

անվստահության և թեկնածուներից 

հիասթափության դեպքում կանանց շրջանում 

նման հստակ աճ չի նկատվում։ 

 
Գծապատկեր 3. Սկզբնական հարցման 

տվյալների հիման վրա ստացված 

մեխանիզմի վերաբերյալ ապացույցներ 

Աղբյուր՝ համակարգչային աջակցմամբ իրականացված 

հեղինակների սկզբնական հարցում, ապրիլ-մայիս 2026: 

Այս տարբերակումը կարևոր նշանակություն 

ունի քաղաքանության համար: Եթե 

ընտրություններին չմասնակցելու հիմնական 

պատճառը լիներ գլխավորապես 

կազմակերպչական խոչընդոտները, 

տրանսպորտի և գրանցման հարցերով 

աջակցության ցուցաբերումը բավարար կլիներ: 

Եթե հիմնական պատճառը թեկնածուներից 

հիասթափվածությունը լիներ, կուսակցական 

համակարգի բարեփոխումներն առանցքային 

կլինեին: Սակայն եթե ընտրություններին 

չմասնակցելը պայմանավորված է հուզական 

կորստով, ապա պատերազմից հետո 

ժողովրդավարական ներառականությունն 

ապահովելու համար անհրաժեշտ են տրավմայի 

մասին իրազեկված, գենդերային զգայուն 

մոտեցումներ որդեգրող հաստատություններ: 

Այստեղ հարցը կայանում է ոչ թե որդեկորույս 

մայրերի վրա քվեարկելու ճնշում գործադրելու 

մեջ, այլև վստահ լինելու, որ պետությունն 

ընտրություններին չմասնակցելը չտարընկալի 

որպես համաձայնություն: 

Քաղաքականության 

վերաբերյալ 

առաջարկություններ 

Այս ուսումնասիրության արդյունքները կարևոր 

նշանակություն ունեն ժողովրդավարական 

մասնակցության ապահովման և պատերազմից 

տուժած ընտանիքներին աջակցելու համար 

պատասխանատու հաստատությունների 

գործունեության տեսանկյունից։ 

Ընտրություններն անցկացնող պատկան 

մարմինները, հանրային հաստատությունները և 

քաղաքացիական-հասարակական 

կազմակերպությունները պետք է ապահովեն, 

որպեսզի վիշտ կրող քաղաքացիների՝  

քաղաքական կյանքից հեռանալը չմնա աննկատ: 

Նպատակը վիշտը նախընտրական 

նպատակներով շահագործելը չէ, այլ վշտի մեջ 

գտնվող ընտանիքների համար հանրային 

կյանքում իրենց ձայնը լսելի պահելու 

արժանահավատ և անկողմնակալ 

հնարավորություններ ապահովելը: 

1. Իրականացնել հակամարտությունից հետո 

սեռով պայմանավորված մասնակցության 

մշտադիտարկում: Ընտրություններն 

անցկացնող պատկան մարմինները, 

դիտորդները և հետազոտողները պետք է 

ուսումնասիրեն ոչ միայն քվեների ընդհանուր 

բաշխվածությունը, այլև ներկայացնեն 

ընտրություններին մասնակցության 

պատկերը՝ ըստ սեռի և հակամարտությունից 

կրած ազդեցության աստիճանի՝ այնքանով, 

որքանով դա թույլ են տալիս տվյալների 

պաշտպանության պահանջները. 

2. Ստեղծել տրավմայի մասին 

իրազեկվածությամբ քաղաքացիական 

ներգրավման մեխանիզմներ: 

Անկուսակցական տեղեկատվական 

արշավները պետք է խուսափեն 

ընտրություններին չմասնակցողներին 

մեղադրելուց և փոխարենը նպաստեն 

մասնակցության հոգեբանական ու վարչական 

խոչընդոտների նվազեցմանը՝ հատկապես 

վշտի մեջ գտնվող մայրերի համար։  

3. Ստեղծել սեփական ձայնն արտահայտելու 

համար ընտրություններից դուրս ուղիներ: 

Հանրային լսումները, մասնավոր 

խորհրդատվական ֆորումները և հիշատակի 

քաղաքականության մշակման 

գործընթացները կարող են սգացող 

ընտանիքներին հնարավորություններ ընձեռել 

իրենց ձայնը լսելի դարձնել ընտրությունների 

միջև ընկած ժամանակահատվածում՝ 

նվազեցնելով միայն ընտրությունների օրվա  

ծանրաբեռնվածությունը:  

4. Մասնակցության գենդերային 

տարբերությունները դիտարկել որպես վաղ 

ազդակ:  Ընտրություններն անցկացնող 

պատկան մարմինները և հետազոտողները 

պետք է մշտադիտարկեն, թե արդյոք 

հակամարտությունից հետո պատերազմից 

տուժած կանանց շրջանում ընտրություններին 

մասնակցության մակարդակն անհամաչափորեն 

է նվազում: Մասնակցության մակարդակների 

կայուն տարբերությունները կարող են օգնել 

բացահայտելու այն խմբերին, որոնց 

քաղաքական նախընտրությունները կարող են 

գնալով ավելի քիչ արտացոլվել քաղաքական 

գործընթացներում, ինչպես նաև նախանշելու 

հետագա հետազոտությունների, 

խորհրդակցությունների և անկուսակցական 

քաղաքացիական ներգրավման 

աշխատանքների թիրախային ուղղությունները: 

Ամփոփում 

Պատերազմին հաջորդող գենդերային 

տարբերությունները ոչ միայն վերաբերում են 

այն բանին, թե տղամարդիկ կամ կանայք որ 

կուսակցությանն են սատարում: Խոսքը նաև այն 

մասին է, թե արդյոք նրանք առհասարակ 

մասնակցում են ընտրություններին։ 

Հայաստանոմ որդու կորուստը նվազեցրել է թե´ 

հայրերի, թե´ մայրերի մասնակցությունն 

ընտրություններին, սակայն այդ նվազումը շատ 

ավելի նկատելի էր մայրերի շրջանում: 

Ապացույցները վկայում են, որ դա գլխավորապես 

պայմանավորված էր հարազատի կորստով, այլ 

ոչ զուտ բանակային տարիքի որդի ունենալու 

հանգամանքով, և որ կարևոր դեր է ունեցել 

հուզական կորուստը:   

Սա կարևոր հետևություն ունի հանրային 

քաղաքականության մշակման համար։ Եթե 

պատերազմից առավել տուժած մարդիկ 

դադարում են մասնակցել ընտրություններին, 

ապա ընտրությունների արդյունքները չեն 

արտացոլում ամբողջական պատկերը։ Երբ վշտի 

մեջ գտնվող մայրերը հեռանում են ընտրական 

գործընթացից, նրանց տեսակետները 

քաղաքական կյանքում ավելի քիչ տեսանելի են 

դառնում։ Հետևաբար, հետպատերազմյան 

քաղաքականության մշակման ընթացքում 

անհրաժեշտ է ուշադրություն դարձնել 

ընտրություններին մասնակցության այս 

տարբերություններին, պատերազմում 

հարազատ կորցրած ընտանիքներին 

տրամադրվող աջակցությունը տարանջատել 

կուսակցական քաղաքականությունից և 

ստեղծել վստահելի, անկուսակցական 

մեխանիզմներ, որոնց միջոցով տուժած 

ընտանիքները կկարողանան բարձրաձայնել 

իրենց մտահոգությունների մասին։ 

Օգտագործված 

